
ТАНИЛЦУУЛГА

         Нийгмийн даатгалын тухай 
         хуульд өөрчлөлт оруулах 
          тухай хуулийн төслийн тухай


Монгол Улсын хувьд Нийгмийн даатгалын тухай хуулийг 1994 оны 5 дугаар сарын 31-ний өдөр Улсын Их Хурлаас баталж, түүнд 2007 оны 11 дүгээр сарын 30-ны өдрийн хуулиар, үүний дараа 2017 оны 4 дүгээр сарын 14-ний өдрийн хуулиар тус тус өөрчлөлт оруулж ирсэн.
Тухайлбал  2007 оны 11 дүгээр сарын 30-ны өдөр Улсын Их Хурлаас баталсан хуулиар Нийгмийн даатгалын тухай хуулийн 15 дугаар зүйлий 1 дэх хэсэгт “Энэ хуулийн 4 дүгээр зүйлийн 2, 4 дэх хэсэгт заасан даатгуулагч болон ажил олгогч нь дор дурдсан хувь хэмжээгээр сар бүр нийгмийн даатгалын шимтгэл төлнө” гэж хувь хэмжээг тогтоосон хүснэгтийн “Тэтгэвэрийн даатгалын болон шимтгэлийн дүн” хэсэгт доорх хүснэгтэд харуулсан байдлаар өсгөсөн дүнгээр өөрчлөлт оруулсан.
Хүснэгт №1
	Нийгмийн даатгалын төрөл
	Ажил олгогчийн хөдөлмөрийн хөлсний сан, түүнтэй адилтгах орлогоос төлөх шимтгэлийн хувь хэмжээ /хувиар/
	Даатгуулагчийн хөдөлмөрийн хөлс, түүнтэй адилтгах орлогоос төлөх шимтгэлийн хувь хэмжээ /хувиар/

	Тэтгэврийн даатгал
	7.0
	7.0

	Шимтгэлийн дүн
	10.0
	10.0



Харин дээрх хувь хэмжээг 2017 оны 04 дүгээр сарын 14-ний өдөр Улсын Их Хурлаас баталсан хуулиар Нийгмийн даатгалын тухай хуулийн 15 дугаар зүйлийн 1 дэх хэсэгт “Энэ хуулийн 4 дүгээр зүйлийн 2, 4 дэх хэсэгт заасан даатгуулагч болон ажил олгогч нь дор дурдсан хувь хэмжээгээр сар бүр нийгмийн даатгалын шимтгэл төлнө” гэж хувь хэмжээг тогтоосон хүснэгтийн “Тэтгэвэрийн даатгалын болон шимтгэлийн дүн” хэсэгт доорх хүснэгтэд харуулсан байдлаар өсгөсөн дүнгээр өөрчлөлт оруулжээ.
Хүснэгт №2 
	Нийгмийн даатгалын төрөл
	Ажил олгогчийн хөдөлмөрийн хөлсний сан, түүнтэй адилтгах орлогоос төлөх шимтгэлийн хувь хэмжээ /хувиар/
	Даатгуулагчийн хөдөлмөрийн хөлс, түүнтэй адилтгах орлогоос төлөх шимтгэлийн хувь хэмжээ /хувиар/

	Тэтгэврийн даатгал
	9.5
	9.5

	Шимтгэлийн дүн
	12.7
	12.5



Өөрчлөлт орсон үндэслэл нь Монгол Улсын эдийн засаг тогтвортой хөгжиж, эдийн засгийн холбогдох үзүүлэлтүүд өссөнтэй шууд холбоотой юм. Харин дэлхий нийтийг хамарсан Коронавируст халдвар (КОВИД-19) цар тахлын үед үйл ажиллагаа нь доголдсон болов ч ажлын байраа хадгалж байгаа ажил олгогч болон даатгуулагчийн төлөх Нийгмийн даатгалын шимтгэлийг тэглэх болон хөнгөлөх арга хэмжээг 2020 онд 2 үе шаттайгаар богино хугацааны тодорхой арга хэмжээг дараах байдлаар авч хэрэгжүүлсэн. Үүнд:
1/  Нийгмийн даатгалын шимтгэлийг 2020 оны 04 дүгээр сарын 1-ний өдрөөс 10 дугаар сарын 1-ний өдрийг хүртэлх хугацаанд бүрэн чөлөөлсөн;
2/ Коронавируст халдвар (КОВИД-19)-ын цар тахлын эрсдэл цаашид үргэлжлэх төлөвтэй байгааг харгалзан шимтгэлийн “чөлөөлөлт”-ийн арга хэмжээг 2020 оны 10-аас 12 дугаар саруудад шимтгэлийн “хөнгөлөлт” байдлаар хэсэгчлэн үргэлжлүүлэхээр боллоо. Ингэхдээ шимтгэл “тэглэх” арга хэмжээнд хамрагдсан аж ахуйн нэгж, даатгуулагчийн төлөх шимтгэлийг ажил олгогч 5%, даатгуулагч 5% байхаар тооцож холбогдох хуульд өөрчлөлт оруулсан.
2021 оны 1 дүгээр сарын 1-ний өдрөөс эхлэн дээрх чөлөөлөлт болон хөнгөлөлтөд хамрагдсан аж ахуйн нэгжүүд нийгмийн даатгалын шимтгэлээ 22 хувиар төлж эхлэх байлаа. Гэвч Коронавируст халдвар (КОВИД-19) цар тахлын эдийн засгийн сөрөг үр дагавар аж ахуйн нэгжүүдийн үйл ажиллагааг бүрэн сэргэх хүртэл нөлөөлөх шинжтэй байгааг харгалзан 2021 онд буцаад 22 хувь болж нэмэгдэх байсан нийгмийн даатгалын шимтгэлээс ажилгүйдлийн даатгал, тэтгэмжийн даатгал болон үйлдвэрлэлийн осол, мэргэжлээс шалтгаалсан өвчний даатгалын шимтгэлийг 3-5 пунктээр бууруулж нийгмийн даатгалын шимтгэлийн нийт хэмжээг 2021 оны 1 дүгээр сарын 1-ний өдрөөс 2021 оны 7 дугаар сарын 1-ний өдрийг хүртэлх хугацаанд 17 хувьд хүргэхээр тооцсон.
Хэдийгээр дээрх байдлаар Нийгмийн даатгалын тухай хуулийн 15 дугаар зүйлийн 1 дэх хэсгийн хүснэгтийн “Тэтгэврийн даатгал”-ын болон “Шимтгэлийн дүн” хэсэгт зохих өөрчлөлт, хөнгөлөлтийн зохицуулалтуудыг хийсэн ч энэхүү Коронавируст халдвар (КОВИД-19) цар тахлын эдийн засагт сөрөг үр дагавар үүсгэж, иргэн, хуулийн этгээдийн үүрэх ачааллыг улам бүр нэмэгдүүлсэн хүндрэлийг зүй зохистойгоор шийдвэрлэж чадахгүйд хүргэж байна. 

2017 оны 04 дүгээр сарын 14 өдөр Улсын Их Хурлаас баталсан хуулиар Нийгмийн даатгалын тухай хуулийн 15 дугаар зүйлийн 1 дэх хэсгийн хүснэгтийн “Тэтгэврийн даатгал”-ын болон “Шимтгэлийн дүн” хэсэгт зохих өөрчлөлт оруулж хувь хэмжээг нэмэгдүүлэх үед 2019 оны 12 дугаар сард Коронавируст халдвар (КОВИД-19) цар тахал гарах, түүнчлэн уг цар тахал нь 2020, 2021 онд үргэлжлэн нийгэм, эдийн засгийн амьдралд хүндрэл үүсгэнэ гэж тооцоолох боломжгүй хүчин зүйл байсан.


Тиймээс энэ нөхцөл байдалд төр засгаас цаг үедээ тохирсон “Бууруулсан хувь, хэмжээ”-гээр хуульд өөрчлөлт оруулах зүй ёсны шаардлага үүсэж байна. Ирээдүйд эдийн засаг тодорхой хэмжээгээр сэргэж, холбогдох үзүүлэлтүүд сайжирсан тохиолдолд хувь хэмжээг буцаан нэмэгдүүлэх өөрчлөлтийг хуульд оруулах бүрэн боломжтой болно. 
Тиймээс төрөөс цаг үедээ тохирсон өөрчлөлтийг хийх шаардлагын үүднээс энэхүү хуулийн төслийг хууль санаачлагч нарын зүгээс боловсруулсан өргөн барьж байна. Мөн энэ талаар иргэд, сонгогчид, хуулийн этгээд, Үйлдвэрчний эвлэл зэрэг нийгмийн тодорхой бүтцүүдээс өөр өөрийн дуу хоолой, санал, шаардлагыг ч олон хэлбэрээр илэрхийлж байгаа нь уг хуулийн төсөл цаг үеээ олсон зүй ёсны шаардлага дээр үндэслэгдэж байгаа болно.

